
Putsup gassiinut imermik saligutikumik umiarsuit Kalaallit Nunaata imartaani 

kuutsitsinissaanik inerteqquteqarnissaannik, Naalakkersuisut peqquneqarnissaannik 

Inatsisartut aalajangiiffigisassaattut siunnersuut. 

Justus Hansen, Demokraatineersumit saqqummiunneqartoq 

 

pillugu 

 

Eqqissisimatitsinermut Avatangiisinullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini inuttarai: 

 

Inatsisartunut ilaasortaq Napaartoq Isak Petrussen, Demokraatit, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Paarma Lund Kreutzmann, Inuit Ataqatigiit  

Inatsisartunut ilaasortaq Kristian Jerimiassen, Inuit Ataqatigiit 

Inatsisartunut ilaasortaq Bentiaraq Ottosen, Atassut 

 

 

UPA-2026-mi ulloq 9. juni 2026 siullermeerinerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Kalaallit Nunaata imartaani avatangiisit uumassusillillu illersorneqarnissaat siunnersuummi 

siunertaavoq. Umiarsuarpassuit nunanit allaneersut Kalaallit Nunannut angalasalernikuupput, 

taakkunanilu umiarsuarpassuit ilai uuliamik kinertumik atuisuupput, avatangiisit pillugit 

piumasaqaatit inatsisitigut malissagunikkit saligummik putsut gassiinik 

immikkoortitsisartumik peqartariaqarput, taannalu aamma putsup gassiinut imermik 

saligutaanikumik aniatitsisarluni (taanna aamma scrubbervand-itut taaneqartarpoq). 

Ajornartorsiut unaavoq putsup gassiinut imeq saligutaanikoq aamma avatangiisitigut 

ajornartorsiutaammat.   

 

Inatsisartut siunnersuummik siullermeerinninnerat 

Siullermeerinninnermut atatillugu Naalakkersuisut akissuteqaammi ima allannguutissatut 

siunnersuummik saqqummiussipput: 

“Umiarsuup putsup gassiinut imermik saligut ammasumiit Kalaallit Nunaanni 

umiarsualivinni, sinerissap imartaanni nunallu imartaanni kuutsitsinissap 

inerteqqutigineqarnera 1. juli 2027 aallarnerfigalugu atuutilersumik atuutsilissagaat 

Naalakkersuisut peqquneqassasut. 1. juli 2029 aallarnerfigalugu umiarsuup putsup gassiinut 

imermik kuutsitsinissap inerteqqutigineqarnera periaatsinut tamanut atuutilissaaq.” 

 

Siullermeerinninnermi naalakkersuinikkut oqallittoqarnerani isumaqatigiiffiulluarpoq, 

isumaqatigiissutigineqarlunilu umiarsuit putsup gassiinut imermik saligummik imaanut 

kuutsitsisarnerisa inerteqqutaalersinneratigut issittumi imartaq innarleruminartoq, aalisarneq, 

inuit peqqissusaat kiisalu nerisassanik nioqqutissanik avammut tunisassiorneq 

illersorneqartariaqartut.  

 

Naalakkersuisut allannguutissatut siunnersuutaannut tapersersuisoqarpoq, tassani annertut 

piffissalersuisimaneq atorunnaarsitsiartuaarnissarlu eqqarsaatigalugit. Taamaaliornikkut 

imartaani umiarsuit inuussutissarsiuteqartut orsussanut mingutsitsinnginnerusunut 

ikaarsaarnissaannut piviusorsiornerusumik piffissalerneqarsinnaalissapput.  

 

Taamaattorli ilanngullugu naqissuserneqarpoq siunnersuutip sunniuteqarluartumik 

atuutsinneqarnissaa pisariaqartoq, taamaattumik sinerissami nakkutilliisussanik pilersitsinissaq 

kiisalu nunat tamalaat akornanni suleqatigiilluni qaammataasatigut nakkutilliinissamut 

periarfissat misissorneqartariaqartut. Peqatigisaanik oqaatigineqarpoq inuussutissarsiornermut 

aningaasaqarnikkut kingunerisinnaasai sukumiisumik qulaajarneqartariaqartut, aammalu 

immap avatangiisaanik illersuiniarnermi nunap immikkoortuini isorliunerusuni kuuffissuit 

atassuserneqarsimanerannut tunngasut aamma ilanngullugit eqqarsaatigineqartariaqartut. 

 

Siunnersuutip aningaasaqarnikkut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut. 

 

Ataatsimiititaliap maluginiarpaa siunnersuut tamanna naapertorlugu siunnersuutip 

piviusunngortinneqarnerani aningaasaqarnikkut kingunerisassai AC-fuldmægtig-ip ukiumut 

sulinerata 0,25-iussasut, tamannalu 125.000 kr.-inik naleqarluni.  

 

Siunnersuutip akuersissutigineqarneratigut atortunik taarsiinermut aningaasartuuteqarnikkut 

umiarsuaatileqatigiiffiit ataasiakkaat eqqugaasinnaapput.  

 

Tamatuma saniatigut aningaasaqarnikkut kinguneqarnissaanut inuussutissarsiutip siunissami 

ineriartornera apeqqutaassaaq. Iluanaarutissat annersaat – immap avatangiisaanut 

iluaqutissiinissap saniatigut – tassaassaaq Kalaallit Nunaata nunanut allanut tunisassiornerata 

takornariaqarnerullu nittarsaanneqarnerisa nukittorsarneqarnerat. 

 

Ataatsimiititaliap siunnersuummut oqaaseqaatai 

Ataatsimiititaliap aallaqqaasiullugu maluginiarpaa immap avatangiisaanik aamma uumasunik 

illersuinissap pingaaruteqassusianut isumaqatigiittoqarluartoq, taamaattumik 

siunnersuut pingaaruteqartorujussuaq uani pineqarpoq. 

 

Umiarsuit putsup gassiinut imermik saligummik aniatitsinerisa mingutsitsinerannut atatillugu 

aningaasartuutaasunut sanilliullugu immap avatangiisaanik imaanilu pisuussutinik 

uumassusilinnik illersuinissaq Naalakkersuisunit pingaarnerutinneqartoq ataatsimiititaliamit 

maluginiarneqarpoq.   

 

Peqatigisaanik inatsisissatut atuutilersussamik sunniuteqarluartumik nakkutigineqarnissaata 

maleruarneqarnissaatalu qulakkeerneqarnissaa anguniarlugu sinerissami nakkutilliinermut 

ingerlatsiviup nukittorsarneqarnissaa pisariaqartutut isigineqartoq siullermeerinninnermi 

oqaatigineqartoq ataatsimiititaliamit maluginiarneqarpoq. 

 

 

Ataatsimiititaliap inassuteqaatai 

• Ataatsimiititaliami amerlanerussuteqartut Naalakkersuisut allannguutissatut 

siunnersuutaat akuersissutigineqassasoq inassutigaat.  

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Paarma Lund Kreutzmann 

 

 

 

 

 

 

 

  

 

 

 

Kristian Jeremiassen 

 

 

 

 

 

 

Bentiaraq Ottosen  

   

 


